TAJUK KHUTBAH JUMAAT

Siri: 11 /2024

RAMADAN: MADRASAH TARBAWIYYAH

15 Mac 2024

Bersamaan

4 Ramadan 1445

DIKELUARKAN OLEH:

JABATAN HAL EHWAL AGAMA
TERENGGANU

PERINGATAN:

Adalah diingatkan bahawa sebarang penambahan dan
pemindaan terhadap isi kandungan teks khutbah yang
telah disediakan oleh Jabatan Hal Ehwal Agama
Terengganu adalah DILARANG.

Khatib yang bertugas hendaklah menyemak kembali
RUKUN, AYAT AL-QURAN dan helaian muka surat yang
diterima. Pastikan teks dibaca terlebih dahulu sebelum
menyampaikan khutbah.




KHUTBAH PERTAMA

Sidang Jumaat yang dirahmati Allah sekalian,

Marilah sama-sama kita meningkatkan ketakwaan kepada Allah SWT, iaitu
dengan melaksanakan segala perintah-Nya, dan meninggalkan segala
larangan-Nya. Bertaqwalah kepada Allah SWT pada zahir mahupun pada
batin kita semua. Sesungguhnya, hanya dengan bertakwa kepada Allah
SWT sahajalah, setiap manusia akan memperoleh rahmat-Nya dan

tergolong dalam kalangan hamba-Nya yang berjaya di dunia dan di akhirat.

Mimbar mulia pada hari Jumaat kali ini akan membicarakan khutbah yang
bertajuk:
RAMADAN: MADRASAH TARBAWIYYAH



Sidang Jumaat yang dirahmati Allah sekalian,

Marilah kita renungkan makna dan petunjuk yang terkandung dalam ayat-
ayat Al-Qur'an dan hadis-hadis Rasulullah SAW serta nukilan Salafus Soleh
sebagai panduan kita dalam menjalani ibadah puasa Ramadan. Semoga

kita mendapatkan manfaat dan keberkahan melalui amalan ketaatan kita.

Firman Allah SWT dalam surah al-Bagarah ayat -183:

Maksudnya: Wahai orang-orang yang beriman! Kamu diwajibkan berpuasa
sebagaimana diwajibkan atas orang yang terdahulu daripada kamu, supaya

kamu bertakwa.

Baginda SAW pernah bersabda:

Maksudnya: "Barangsiapa berpuasa di bulan Ramadan dengan penuh
keimanan dan mengharapkan ganjaran daripada Allah SWT, nescaya dosa-

dosanya yang telah lalu akan diampuni.”

(Hadis riwayat Muslim)

Ramadan merupakan satu anugerah yang diberikan oleh Allah SWT kepada
hamba-Nya bagi meningkatkan nilai spiritual dan mendekatkan diri kepada-

Nya. Marilah sama-sama kita bersyukur kepada Allah yang telah

memberikan kesempatan untuk kembali bertemu dengan bulan suci
Ramadan kali ini. Sebagai umat Islam, kita dianjurkan untuk memanfaatkan
setiap kesempatan baik ini untuk memperbaiki diri, amal ibadah, dan

meningkatkan nilai keimanan terhadap Allah SWT.

Sidang Jumaat yang dirahmati Allah sekalian,

Puasa Ramadan merupakan peluang besar bagi mukmin membentuk serta
mentarbiah jiwa dalam melakukan amal soleh. Bahkan mampu membentuk
serta merubah jatidiri masyarakat ke arah ketaatan kepada Allah SWT. Oleh
yang demikian mimbar pada hari ini merumuskan beberapa cara mentarbiah

diri dan keluarga di bulan mulia ini:

Pertama: Istigamah dari awal Ramadan hingga akhirnya dalam melakukan
amal ketaatan, seperti solat fardhu mahupun solat sunat termasuk solat

sunat tarawih.

Kedua: Melatih anak-anak yang telah mumayyiz melaksanakan kewajipan
solat. Suruhan berkaitan solat merupakan tarbiah yang dianjurkan apabila
mereka mencecah umur 7 tahun dan ke atas.

Ketiga: Latihlah anak-anak dengan tarbiah sunnah untuk membantu mereka
melaksanakan puasa Ramadan dengan sempurna, agar anak-anak kita

membesar dalam melakukan amal ketaatan terhadap Allah SWT.

Dan yang keempat: Ibu bapa perlu mengambil peluang waktu mustajab
berdoa di bulan Ramadan untuk diri dan anak-anak. Ini kerana Baginda SAW
pernah bersabda yang bermaksud:

“Tiga doa yang tidak ditolak, iaitu: doa ibu bapa, doa orang berpuasa, dan

doa orang bermusafir.”

(Hadis Riwayat al Baihaqi)



Sidang Jumaat yang dirahmati Allah sekalian,

Manfaatkanlah masa dan waktu yang amat besar harga dan nilainya di sisi
Allah SWT di bulan ini. Tunaikanlah puasa Ramadan dengan penuh
keikhlasan dan lakukanlah amal-amal ketaatan semata-mata

mengharapkan keredhaan Allah SWT.

Semoga kita diganjari 4 perkara berikut:

Pertama: Pengampunan daripada dosa-dosa terdahulu.
Kedua: Dikabulkan segala doa.

Ketiga: Senantiasa mendapat rahmat yang tidak putus-putus daripada Allah
SWT.

Keempat: Senantiasa mendapat pertolongan dan keredhaan daripada Allah
SWT.

Maksudnya: Dan segeralah kamu kepada keampunan dari Tuhan kamu,
dan Syurga yang luasnya seluas segala langit dan bumi, yang disediakan

bagi orang yang bertakwa.
(Surah Ali Imran Ayat 133)

KHUTBAH KEDUA

Muslimin yang dirahmati Allah,

Khatib ingin memaklumkan berkenaan kadar fitrah bagi tahun 1445H. Kadar
zakat fitrah telah ditetapkan pada dua kadar. Kadar pertama berjumlah tidak
kurang RM10 setiap seorang manakala kadar kedua bagi yang memakan
beras basmathi atau setara dengannya berjumlah RM22 seorang.
Penetapan kadar zakat fitrah ini adalah berasaskan kadar harga mengikut
kategori beras yang dimakan dalam timbangan 1 gantang baghdad atau

bersamaan 2.60 kg dan faktor bekalan beras di negeri Terengganu.

Bayaran boleh dibuat melalui amil garyah secara bersemuka, atau e-amil,
atau melalui kaunter maidam berdekatan atau secara dalam talian di

ezakat.maidam.gov.my.

Marilah juga kita memperbanyakkan ucapan selawat dan salam kepada

Rasulullah SAW sebagaimana firman Allah dalam surah al-Ahzab ayat 56:

Ya Allah,
Kami memohon hidayah dan petunjuk ke jalan kebenaran. Tetapkanlah iman

kami di dalam agama-Mu. Basahilah lidah kami dengan bacaan al-Quran dan
zikir kepada-Mu. Jadikanlah akhlak junjungan besar Nabi Muhammad SAW
sebagai ikutan kami. Pereratkanlah hubungan sesama kami, saling

bekerjasama dan bantu membantu dalam kebajikan dan taqwa.

Ya Allah

Jadikanlah negeri ini negeri yang aman, maju lagi diberkati. Bukakanlah
pintu-pintu rezeki dari segala penjuru. Kurniakanlah kepada kami nikmat
kesejahteraan yang berterusan. Jauhkanlah negeri kami ini daripada segala

malapetaka, musibah dan apa jua kemurkaan-Mu.

Ya Allah,

Anugerahkan pertolongan dan bantuanMu untuk saudara kami di Palestin.
Berikanlah ketabahan dan kekuatan kepada mereka dalam menghadapi
kekejaman rejim zionis. Peliharakanlah bumi Baitul Maqdis dan seluruh

saudara kami di sana.

